I N F O R M A C I J A
o revidiranoj Regionalnoj konvenciji o pan-euro-mediteranskim preferencijalnim pravilima o porijeklu robe u cilju uvođenja iste u ugovore o slobodnoj trgovini koje je sklopila Bosna i Hercegovina 

1. Razlozi za primjenu

Kao što smo informisali Vijeće ministara Bosne i Hercegovine našim aktom broj: 07-3-20-2016-5/21 od 14.07.2021. godine (kopija akta u prilogu), Regionalna konvencija o pan-euro-mediteranskim preferencijalnim pravilima o porijeklu robe (u daljem tekstu: PEM Konvencija) je međunarodni sporazum koji propisuje jedinstveni set pravila o porijeklu robe. Ugovorne strane PEM Konvencije su se obavezale da za potrebe primjene pravila o porijeklu robe u međusobno zaključenim sporazumima o slobodnoj trgovini, primjenjuju odredbe ove konvencije.

PEM Konvencija je objavljena u „Službeni glasnik Bosne i Hercegovine” – međunarodni ugovori, broj: 15/14. Za Bosnu i Hercegovinu PEM Konvencija je stupila na snagu 01.11.2014. godine i primjenjuje se u svim ugovorima o slobodnoj trgovini koje je sklopila Bosna i Hercegovina.

S obzirom da su PEM ugovorne strane definisale u preambuli PEM Konvencije da će izmjeniti pravila o porijeklu u cilju prilagođavanja pravila novoj ekonomskoj situaciji, dogovorene su izmjene odredbi PEM Konvencije uključujući njezine priloge, kako bi se osigurao novi skup moderniziranih i fleksibilnijih pravila o porijeklu u Revidiranoj PEM konvenciji.

Poboljšanja u Revidiranoj PEM konvenciji se sastoje od uvođenja fleksibilnijih i jednostavnijih pravila koja će industrija u Bosni i Hercegovini moći lakše ispuniti, a time i povećati svoju izvoznu konkurentnost. Izmijenjenim tekstom ne mijenjaju se institucionalne odredbe PEM Konvencije. 

U skladu s članom 4. stavom 3. tačkom a) kojom se propisuje da Zajednički odbor odlukom donosi izmjene i dopune PEM Konvencije, uključujući i izmjene i dopune priloga, PEM Zajednički odbor, dana 27.11.2019. godine, na 9. sastanku trebao je donijeti odluku o izmjeni PEM Konvencije, odnosno usvojiti Revidiranu PEM konvenciju. Međutim, na ovom sastanku nije usvojena Revidirana PEM konvencija, jer se nije uspio postići konsenzus PEM ugovornih strana. Stoga je dogovoreno da one ugovorne strane koje izraze interes, počnu primjenu novih pravila na bilateralnoj i prelaznoj osnovi, do donošenja Revidirane PEM konvencije, na način da Revidiranu PEM konvenciju uvedu u svoje bilateralne ugovore o slobodnoj trgovini, kao alternativna pravila. 
Imajući u vidu značaj PEM Konvencije i očekivane efekte omogućavanja primjene alternativnih pravila za bosanskohercegovačke privrednike, Vijeće ministara Bosne i Hercegovine je na 51. sjednici održanoj 06.06.2022. godine razmotrilo i usvojilo predmetnu Informaciju sa ciljem da se alternativna PEM pravila uvedu u ugovore o slobodnoj trgovini koje je sklopila Bosna i Hercegovina sve do donošenja Revidirane PEM konvencije.    

Na posljednjem sastanku PEM Zajedničkog odbora održanom 14.06.2023. godine, PEM Sekretarijat (Evropska komisija) je informisao PEM ugovorne strane da smatraju da su se stekli uslovi za primjenu Revidirane PEM konvencije u PEM Ugovornim stranama. U skladu s navedenim, PEM Sekretarijat će staviti Revidiranu PEM konvenciju na formalno glasanje kao posebnu tačku, na sljedećem sastanku PEM Zajedničkog odbora, koji je okvirno zakazan za 29.11.2023. godine. 
Odluke, preporuke i druge akte PEM Zajednički odbor donosi glasanjem Ugovornih strana za koje PEM konvencija stupila na snagu i koji su prisutni ili ih neko zastupa na sastanku Zajedničkog odbora. Uzdržanost PEM Ugovorne strane ne spriječava da Zajednički odbor usvoji akte. Također, ukoliko neka PEM Ugovorna strana ne prisustvuje sastanku Zajedničkog odbora, akti usvojeni na tom PEM Zajedničkom odboru su pravno obavezujuće za istu Ugovornu stranu bez obzira što nije prisustvovala sastanku.
Ministarstvo vanjske trgovine i ekonomskih odnosa Bosne i Hercegovine se konsultovalo i sa institucijama u Bosni i Hercegovini u čijoj nadležnosti je saradnja sa privredom (resorna entitetska ministarstva i službe Brčko Distrikta BiH, te privredne komore). Prema zaprimljenim odgovorima vidljivo je da i privreda i institucije podržavaju primjenu revidiranih pravila.
Napominjemo da ukoliko Bosna i Hercegovina ne počne sa primjenom Revidirane PEM konvencije u ugovorima o slobodnoj trgovini koje je sklopila, druge ugovorne strane koje to urade će omogućiti svojim privrednim subjektima da koriste nova, lakša pravila, čime će bosanskohercegovački privrednici biti stavljeni u manje povoljan položaj. Istovremeno, ukoliko svi ugovorni partneri Bosne i Hercegovine počnu primjenjivati Revidiranu PEM konvenciju, a Bosna i Hercegovina ne počne primjenjivati, to bi moglo imati pogubne refleksije za mnoge bosanskohercegovačke privrednike. Kao što smo to istakli na početku ove Informacije, PEM Konvencija propisuje jedinstveni set pravila o porijeklu robe. Zato, ukoliko Bosna i Hercegovina ne bude i dalje primjenjivala jedinstveni set pravila o porijeklu robe, dovešće u pitanje lance snadbijevanja i sklopljene ugovore privrednih subjekata kako Bosne i Hercegovine tako i PEM ugovornih strana.  Rizik od većeg poremećaja u trgovini se ne smije odbaciti.
2. Tekst alternativnih pravila porijekla
Tekst Revidirane PEM konvencije je sačinila pan-euro-med Radna grupa, koju čine predstavnici Evropske komisije i delegati zemalja pan-euro-med zone. Tekst PEM Konvencije nije bio predmet klasičnih pregovora već je usaglašen kroz pan-euro-med Radnu grupu.
Konačni tekst revidiranih pravila dostavljen je Bosni i Hercegovini od strane Evropske komisije kao PEM Sekretarijata. Tekst revidiranih pravila dostavljamo u prilogu ove Informacije. Konačni tekst se neznatno razlikuje od prvobitno dostavljenog teksta. Izmjene nisu suštinske već tehničke prirode. Npr. slovo koje nedostaje ili zarez, pogrešna referenca ili je nema, pozivanje na revidirana a ne prijelazna pravila te neophodne izmjene vezane za primjenu revidiranih a ne prijelaznih pravila.
Revidirana PEM konvencija se sastoji od osnovnog teksta i Aneksa.

U osnovnom tekstu uspostavljaju se pravila za koncept proizvoda s porijeklom i metode administrativne saradnje. Aneksima se podrobnije opisuju pojedine odredbe iz osnovnog teksta.
3. Primjena Revidirane konvencije 

S obzirom da se puni efekat primjene Revidirane PEM konvencije postiže jedino zajedničkom primjenom istog seta pravila te vodeći računa o dužini internih procedura u PEM Ugovornim stranama, predloženo je da se za početak primjene Revidirane PEM konvencije, za sve PEM Ugovorne strane, odredi 01.01.2025. godine.
4. Pravna osnova za uvođenje Revidirane PEM konvencije u ugovore o slobodnoj trgovini

S obzirom da se pravila porijekla robe u pravilu češće mijenjaju u odnosu na preferencijalne trgovinske ugovore u kojima su sadržana, svi ugovori o slobodnoj trgovini koje je Bosna i Hercegovina zaključila (SSP, CEFTA, Ugovor o slobodnoj trgovini sa zemljama EFTA-e i Ugovor o slobodnoj trgovini sa Turskom), sadrže odgovarajuće odredbe kojima se tijelu zaduženom za praćenje njihovog provođenja (Vijeće za stabilizaciju i pridruživanje u SSP-u, Zajednički odbor u ostalim ugovorima o slobodnoj trgovini) daje ovlaštenje da ih kroz odgovarajuću proceduru i mijenjaju. 

Vijeće za stabilizaciju i pridruživanje i Zajednički odbori su zajednička tijela ugovornih strana, sastavljena od predstavnika ugovornih strana propisno za to ovlaštenih u njihovim internim procedurama, na čijem čelu se nalaze službenici ili zvaničnici odgovarajućeg nivoa.

Vijeće za stabilizaciju i pridruživanje i Zajednički odbor, između ostalog mogu donositi odluke i davati preporuke. Vijeće za stabilizaciju i pridruživanje i Zajednički odbor mogu donijeti odluku o izmjenama i dopunama aneksa koji su sastavni dio ugovora, kao i Aneksa o pravilima o porijeklu, uključujući i njegove priloge.   
Polazeći od naprijed navedenog, predlaže se Vijeću ministara Bosne i Hercegovine, da nakon razmatranja Informacije o revidiranoj Regionalnoj konvenciji o pan-euro-mediteranskim preferencijalnim pravilima o porijeklu robe u cilju uvođenja iste u ugovore o slobodnoj trgovini koje je sklopila Bosna i Hercegovina donese sljedeće:

ZAKLJUČKE

1. Usvaja se Informacija o revidiranoj Regionalnoj konvenciji o pan-euro-mediteranskim preferencijalnim pravilima o porijeklu robe u cilju uvođenja iste u ugovore o slobodnoj trgovini koje je sklopila Bosna i Hercegovina sa tekstom pravila u prilogu.

2. Za predstavnika Bosne i Hercegovine koji će učestvovati na sastanku PEM Zajedničkog odbora vezano za zaključak broj 1., određuje se Staša Košara, Ministar vanjske trgovine i ekonomskih odnosa Bosne i Hercegovine

3. Ovlašćuje se predstavnik Bosne i Hercegovine iz zaključka broj 2. da na sastanku Zajedničkog odbora Regionalne konvencije o pan-euro-mediteranskim preferencijalnim pravilima o porijeklu robe, glasa za prihvatanje teksta revidirane Regionalne konvencije o pan-euro-mediteranskim preferencijalnim pravilima o porijeklu robe.

4. Zadužuje se Ministarstvo vanjske trgovine i ekonomskih odnosa Bosne i Hercegovine da preduzme potrebne aktivnosti kako bi, u skladu sa odredbama CEFTA 2006 sporazuma, Ugovora o slobodnoj trgovini sa državama EFTA-e i Ugovora o slobodnoj trgovini sa Republikom Turskom, od 01.01.2023. godine bila omogućena primjena revidirane  Regionalne konvencije o pan-euro-mediteranskim preferencijalnim pravilima o porijeklu robe.
5.   Zadužuje se Ministarstvo vanjskih poslova Bosne i Hercegovine da preduzme potrebne aktivnosti kako bi Vijeće za stabilizaciju i pridruživanje, u skladu sa odredbama Sporazuma o stabilizaciji i pridruživanju, donijelo odluku kojom se od 01.01.2023. godine omogućava primjena revidirane  Regionalne konvencije o pan-euro-mediteranskim preferencijalnim pravilima o porijeklu robe. 
6. Zadužuju se Ministarstvo vanjske trgovine i ekonomskih odnosa Bosne i Hercegovine i Ministarstvo vanjskih poslova Bosne i Hercegovine da izvijeste Vijeće ministara Bosne i Hercegovine o realizaciji svih aktivnosti iz zaključaka broj 2. i 3.
Sarajevo, septembar 2023. godine

